
ЗАХИДАЛ 119

	 

	ЭНЭТХЭГ˗ХЯТАДЫН ХОЙГ БА ДОРНОД˗ЭНЭТХЭГ

	 

	1932 оны арван хоёрдугаар сарын 31

	 

	Бид Алс Дорнодоос саяхан саллаа. Бид бас арван есдүгээр зууны үеийн Энэтхэгийн талаар зарим зүйлийг авч ярилцсан тул одоо өрнө зүг, Европ, Америк, Африк руу хөдлөх цаг болоод байна. Тэгэхдээ тэрхүү урт аялалд гарахын өмнө Азийн зүүн˗өмнөд өнцөгт юу болж байсныг дахин нэг харж мэдлэгээ сэлбэн, өнөөдрийн өдөр хүртэлх түүний түүхийг товч авч үзье гэж бодсон юм. Үүний өмнөх зарим захидалдаа би тэдгээр орны тухай янз бүрийн холбогдлоор тун бүдэгхэн дурдан өнгөрсөн бөгөөд Малайз ч гэж нэг яриад л (малайн орнууд), Индонез, Дорнод˗Энэтхэг (Дорнод Энэтхэг) ч гэж нэг яриад л, Алс Энэтхэг ч гэж нэг яриад л байсан нь нэрийн хувьд сайн оноогүй ч байж болох юм. Тус бүс нутгийг нийтэд нь эдгээр нэрийн аль нэгээр нь нэрлэж болно гэдэгт би эргэлзэж байна, гэвч бид хоёр нэгэнт бие биеэ ойлгож байгаа болохоор бидэнд нэр ямар хамаа байх вэ?

	Хэрэв чамд газрын зураг байгаа бол түүнийг хар. Азийн зүүн өмнөдөд Бирм, Сиам хоёрын нутаг болох нэг хагас арал байгаа, одоо түүнийг Францын Энэтхэг˗Хятадын хойг гэдэг юм. Бирм, Сиам хоёрын хоорондуур доош хошуурсан нарийн зурвас газар байгаа, тэр бол адагт нь Сингапур хот байдаг Малаккийн хагас арал болно. Малайн арал ба Австралийн хооронд Ази ба Австралийг холбосон том гүүр байгаад эвдэрсэн мэт хачин маягийн тогтоцтой том жижиг маш олон арал байдаг. Тэдгээр арлыг Дорнод˗Энэтхэг гэдэг бөгөөд түүнээс хойгуур Филиппин байна, Бирм, Малай хоёр Английн мэдэлд, Энэтхэг Хятадын Хойг Францын мэдэлд, тэдний хооронд байгаа Сиам тусгаар тогтносон улс болох нь чамд газрын зургаас харагдаж байгаа. Европын далайн аялагчид асар их аюул сөрөн олон мянган миль газар тэнгисээр явж хүрдэг байсан алдарт халуун ногооны Арлууд болох Суматра, Ява. Борнеогийн ихэнх хэсэг, Целебес, Молуккийн арлуудаас бүрдэх Дорнод˗Энэтхэг бол голландын эзэмшил нутаг, Филиппиний арал Америкийн эзэмшилд байдаг юм.

	Алс Дорнодын тэнгисүүдэд байдаг тэдгээр орны өнөөгийн төрх байдал гэвэл ийм байна. Бараг хоёр мянган жилийн өмнө Энэтхэг хүмүүс тэдгээр оронд очиж, тэднийг колоничилж байсан тухай; худалдаа наймаа хөгжиж, энэтхэг, хятадын соёл, соёл иргэншил нийлэн холилдож байсан тухай миний ярьж байсныг чи санаж байгаа биз.

	Тэдгээр орны тухай өгүүлсэн сүүлчийнхээ нэг захидалд (79 дүгээр захидал) би Алс Дорнодод Португалийн эзэнт улс мөхөж, англи ба голландын Дорнод˗Энэтхэгийн компани гарч ирж байсан гэж ярьсан. Тэр үед Филиппинийг испаничууд ноёрхсон хэвээр байлаа.

	Португалчуудад цохилт өгч, тэднийг хөөн зайлуулахын тулд англичууд ба голландууд нэгдэж байжээ. Тэд амжилтад хүрсэн боловч ялагчид хоорондоо бас эв түнжингүй, ямагт хэрүүл маргаан гардаг байлаа. 1623 онд Молуккийн арлуудад байдаг Амбоины арлыг голланд захирагч голландын засаг захиргааны эсрэг хуйвалдаан хийлээ гэж английн Дорнод˗Энэтхэгийн компанийн албан хаагчдыг цөмийг баривчилж цаазлах тушаал ч гаргаж байсан явдал бий. Олноор нь тэгж цаазалсан тэр явдлыг Амбоины хядлага хэмээн нэрлэх болжээ.

	Нэг зүйлийг чамайг мэдэж аваасай гэж хүссэн юм. би тэр тухай чамд нэлээд эрт бичиж байсан билээ. Тэр үед, өөрөөр хэлбэл арван долоодугаар  зууны туршид болон түүнээс хожим Европт аж үйлдвэр хөгжөөгүй байлаа. Европ гадаадад гаргахад зориулж их хэмжээний таваар үйлдвэрлэдэг болоогүй байв. Том машин болон аж үйлдвэрийн хувьсгал гарах яагаа ч үгүй байлаа. Ази аж үйлдвэрийн талаар илүү хөгжилтэй, Европыг бодвол гадагш их таваар гаргадаг байлаа. Европт очиж байсан Азийн таваарын зарим хэсгийг европын таваараар, зарим хэсгийг Испанийн Америкаас ирдэг үнэт зүйлсээр төлж байжээ, Европтой хийдэг Азийн тэр худалдаа ашигтай байлаа. Тэр худалдаанд Португалчууд удтал давамгайлж, түүгээр баяжиж байлаа. Чухамхүү тэр худалдаанд оролцох зорилгоор англи ба голландын Дорнод˗Энэтхэгийн компанийг байгуулсан байжээ. Гэвч португалчууд тэр худалдааг нэг ёсны өөрийн дархан цаазтай газар мэт үзэж байсан тул түүнийг хэнтэй ч хуваалцахыг хүссэнгүй. Испаничууд худалдаа хийхээс илүү шашныг ихэд сонирхдог байсан болохоор Филиппинд байсан испаничуудтай тэд өрсөлдөх юмгүй байжээ. Бас худалдааны компанийн нэрээр орж ирсэн англи голландын балмад явдалтантай шашны талаар сөргөлдөх юм ч бага байжээ. Төдхөн мөргөлдөөн гарчээ.

	Португалчууд Алс Дорнодод зуун гуч шахам жил ноёрхсон байна. Португалчууд эзэгнэгч ард түмнийхээ дотор нэр хүнд муутай, тэгээд ч ард түмний дургүйцлийг төрүүлж байжээ. Ард түмний тэр дургүйцлийг англи, голландын компаниуд ашиглаж, португалчуудаас салахад нь тусалсан боловч тэд дараахан нь португалчуудын оронд өөрсдөө сууж авчээ. Тэд Энэтхэг хийгээд Дорнод Энэтхэгийг эзэгнэж байсныхаа хувьд маш хүнд албан татвар ногдуулах болон бусад аргаар тэдгээр орны ард түмнээр алба төлүүлдэг байсан тул Европт нэг их хүндрэлгүйгээр гадаад худалдаа хийх боломжтой байлаа. Түүний үрээр Дорнодын орнуудаас авчирсан таваарын үнийг төлөх талаар Европт тохиолдож байсан бэрхшээл багасжээ. Гэвч тэр үед хүртэл хориг тавих, өндөр гааль тогтоох замаар Англи улс энэтхэгийн таваарыг оруулахыг зогсоохыг чармайж байсныг бид мэдэх билээ. Тийм учраас уг ажил аж үйлдвэрийн хувьсгал болохоос өмнө эхэлсэн ажээ.

	Англичууд удалгүй тэндээс явсан учраас Дорнод˗Энэтхэгт голланд ба англичуудын хооронд гарч байсан мөргөлдөөн удаан үргэлжилсэнгүй. Англичууд Энэтхэгийг сонирхож эхлэн тэгээд ч бүх ажлаа түүнд зориулсан байна. Тийм учраас испаничуудын мэдэлд байсаар байсан Филиппиний арлуудаас бусад Дорнод˗Энэтхэгийн арал бүхлээрээ голландын Дорнод˗Энэтхэгийн компанийн гарт үлджээ. Испаничууд худалдааны ажил бага сонирхдог, шинээр нутаг газар эзлэн авах гэж боддоггүй байсан болохоор тэр районд голландуудтай өрсөлдөх юм байсангүй.

	Голландын Дорнод˗Энэтхэгийн компани Энэтхэгт байсан английн мөн тийм компанийн нэгэн адил аль болохоор их ашиг завшихыг хичээн мөнгөний хойноос хөөцөлдөж байлаа. Худалдааны тэр компани зуун тавин жилийн турш тэдгээр арлыг эзэмшжээ. Тэд ард түмнийх нь сайн сайхны төлөө өчүүхэн ч анхаарсангүй, харин ард түмэнд шахалт үзүүлэн их л алба төлүүлж авахыг хичээн байжээ. Алба төлүүлэх замаар мөнгө хялбархан олж авдаг болсныхоо дараа худалдааныхаа ажлыг хоёрдугаар зэрэгт тавьж, хууран мэхлэх ажил явуулах болжээ. Компанийн үйл ажиллагаа тун зохимжгүй болж, албан ажлаар ирсэн голландууд «худалдааны пүүсүүдийн» эх захгүй балмад явдалтан буюу Энэтхэг дэх британийн компанийн тагнуул төлөөлөгчид шиг авирлах болжээ. Энэтхэг нөөц баялаг ихтэй орон тул эрх мэдлээ их хэмжээгээр, хортойгоор ашиглахыг нууж хааж болдог байжээ. Түүнээс гадна Энэтхэгт английн хэд хэдэн авьяаслаг захирагчид ажиллаж байсны үрээр хэдийгээр ард түмний доод хэсэг тарчлан зовж байсан ч гэсэн засаг захиргааны үйл ажиллагаа нь өндөр төвшинд байжээ. Гэвч 1857 оны их бослого английн Дорнод˗Энэтхэгийн компанийг эцэс болгосныг чи санаж байгаа биз. Голландын Дорнод˗Энэтхэгийн компанийн үйл ажиллагаа муудан муудсаар сүүлдээ 1798 онд Нидерландын засгийн газар дорнодын арлуудыг удирдах ажлыг шууд гартаа авсан билээ. Түүний дараахан удалгүй Европт Наполеоны дайн болж, Голланд Наполеоны эзэнт улсын хэсэг болсон учир тэдгээр арлыг английн засгийн газар эзэмших болжээ. Тэд таван жил Британийн Энэтхэгийн нэг муж болж, тэр хугацаанд нэлээд чухал шинэтгэл хийгдсэн байлаа. Наполеоны унасны дараа Дорнод˗Энэтхэгийг Голланд буцаан авчээ. Ява арлыг Энэтхэг дэх британийн засаг захиргааны мэдэлд байх үед таван жилийн хугацаанд түүнийг английн Томас Стамфорд Рафлс гэдэг авьяаслаг хүн захирч байжээ. Голландын колонийн эзэмшлийн захиргааны түүх бол «урван тэрслэлт, хээл хахууль, цус урсгах явдал, шившигт үйлдлийн ховорхон тохиолдох хослол» байв гэж Рафлс бичсэн байлаа. Голландын түшмэд хууль бус олон явдал үйлдэж байсны дотор Явад боол болгон ашиглахын тулд Целебесээс хүн хулгайлах ажлыг жинхэнэ систем болгон зохион байгуулж байжээ. Тэгж хулгайлахын чацуугаар бас тонуул дээрэм, аллага хядлага хийж байлаа.

	Нидерландын засгийн газар удирдлагыг гартаа шууд авлаа гээд урьдын компанийн удирдаж байснаас дээрдсэнгүй. Зарим талаар ард түмний байдал харин ч улам хүндэрчээ. Тариачдыг хамгийн золгүй байдалд оруулсан Бенгаль дахь индиго тарьж ургуулах тариалангийн системийн талаар ярьсныг чи санаж байж болох юм. Тэгвэл Ява болон бусад газарт түүнээс ч долоон дор систем тогтоожээ. Компани ажиллаж байх үед хүмүүсээс бүтээгдэхүүний нь албадан хурааж авдаг байлаа. Тэгвэл одоо «ургамлын (албан журмын) систем» гэгчийн үед жилийн дотор тариачдад ногдох нийт цагийн барагцаалбал дөрөвний нэг буюу гуравны нэг болох тодорхой хугацаанд албан журмаар хөлсний ажил хийлгэх болсон байжээ. Тийм болохоор хэрэг дээрээ тариачдад чөлөөтэй цаг гэж огт гардаггүй байжээ. Голландын засгийн газар хүүгүйгээр мөнгөн зээллэг олгож гэрээ байгуулдаг дам хүнээр дамжуулан ажилладаг байлаа. Тэр хүмүүс нь албан журмын хөдөлмөр хийлгэж газрыг боловсруулах ажлыг гүйцэтгүүлдэг байжээ. Газраас авсан бүтээгдэхүүнийг тогтоосон тодорхой харьцаагаар засгийн газар, гэрээ байгуулсан дам хүн тариачид гурав хувааж авах ёстой хэмээн үздэг боловч ядуу тариачинд ногдох хувь өчүүхэн бага байсан нь магад бөгөөд тэр нь чухам юутай тэнцэж байсныг би яг хэлж мэдэхгүй байна. Түүнчлэн бас засгийн газар тариалах газрын хагаст нь Европт эрэлт хэрэгцээ ихтэй тодорхой ургамал тарьж ургуулсан байх ёстой хэмээн тогтоосон байлаа. Түүнд нь цай, кофе, сахар, индиго зэрэг ургамал орж байлаа. Бенгальд индиго тариалдгийн нэгэн адил авах орлого нь өөр ургамал тариалснаас доогуур байлаа ч гэсэн түүнийг тариалах ёстой байлаа.

	Тийнхүү голландын засгийн газар асар их ашиг олж, завсраас нь гэрээ байгуулсан дам хүн ихээхэн баяжиж, тариачид өлсөн, маш ядуу амьдарч байжээ. Арван есдүгээр зууны дунд үеэр аймшигт өлсгөлөнд нэрвэгдэж маш олон хүн өлбөрч үхжээ. Гагцхүү тэгсний дараа л хөөрхий тариачдын талаар ямар нэгэн юм бодох хэрэгтэй болж гэдэг санаа төржээ. Тэдний амьдралын нөхцөл аажмаар сайжирсан боловч бүр 1916 онд ч албан журмаар хөдөлмөр хийлгэсээр байсан юм.

	Голландууд арван есдүгээр зууны хоёрдугаар хагаст боловсрол болон бусад салбарын талаар хэд хэдэн шинэтгэл хийжээ. Шинэ дунд ангийнхан гарч ирж, үндэсний хөдөлгөөн үүссэнээр эрх чөлөө олгохыг шаардах болжээ Энэтхэгт болж байсны нэгэн адил тогтворгүй зарим нэгэн дэвшил гарч, хүч муутай, бодитой эдлэх эрх бараг байхгүй төлөөлөгчдийн хуралтай болсон байв. Таван жилийн өмнө Голландын Дорнод˗Энэтхэгт хувьсгал эхэлсэн боловч түүнийг маш их харгислан даржээ. Тэглээ ч гэсэн ямар ч харгислал, ямар ч  бэрх их мөлжлөг Ява болон бусад арлуудад сэрэн өндийсөн эрх чөлөөний үзэл санааг унтрааж чадахгүй билээ.Голландын Дорнод˗Энэтхэгийг эдүгээ Нидерландын  Энэтхэг гэдэг. Голландын шуудангийн онгоц хоёр долоо хоног тутам Европ, Ази дээгүүр нисэн Ява дахь Батави хотод бууж байна.

	Дорнод Энэтхэгийн арлуудын түүхийн талаар ярих зүйлээ би дууслаа, одоо Ази тив рүү оръё. Бирмийн талаар нэмж хэлмээр юм бага байна. Энэ орон үе үе умард, өмнөд гэсэн хоёр хэсэг болон хуваагдаж, хоорондоо тэмцэлдэн байлаа. Заримдаа хүчирхэг эзэн гарч ирж хоёр хэсгийг нэгтгэхээр барахгүй, хөрш орших Сиамыг эзлэн авахаар дайрдаг байв. Хожим нь арван есдүгээр зууны үед англичуудтай мөргөлдөж эхэлжээ. Хүчиндээ хэт итгэсэн Бирмийн хаан Ассам руу цөмрөн орж, өөрийн эзэмшилд нэгтгэж байжээ. Бирмүүд Энэтхэг дэх англичуудтай анх 1924 онд дайтан эхэлж тэгээд Ассам англичуудын мэдэлд оржээ. Англичууд Бирмийн засгийн газар арми буурайг мэдэж аваад түүнийг нийтэд нь өөртөө нэгтгэхийг эрмэлзэх болсон байлаа. Тэд бүр огт хоосон шалтаг гаргаж хоёр дахь, гурав дахь дайныг өдөөж 1885 он гэхэд хаант улсын нутаг дэвсгэрийг бүгдийг хүчээр булаан авч Британийн Энэтхэгийн бүрэлдэхүүнд оруулжээ. Тэр үеэс хойш Бирмийн хувь заяа Энэтхэгийн хувь заяатай холбоотой болжээ.

	Англичууд Бирмээс өмнүүр Малаккийн хагас арлуудад эзэмшлээ бас л тогтоожээ. Тэд арван есдүгээр зууны эхээр Сингапурын арлыг эзлэн авчээ. Онцгой тааламжтай байршил бүхий энэ арал удалгүй алс Дорнод руу явах бүх хөлөг онгоц дайрч өнгөрдөг өсөн өргөжсөн худалдааны том боомт хот болон хувирсан байна. Хагас арлаас дээгүүр байсан эртний боомт Малакка уналтад оржээ. Англичууд Сингапураас умар зүг ахиж байлаа. Малаккагийн хагас арал дээр ихэнх нь Сиамын вассаль маягтай олон» жижиг улс оршин байв. Зууны эцсээр тэдгээр улс британийн хараат болж, малайн вант улсуудын холбоо гэсэн нэртэй нэг ёсны холбооны улс болон нэгджээ. Тэдгээр вант улсуудын заримыг эзэгнэн байсан Сиам Англид ашигтайгаар тэр эрхээсээ арга буюу татгалзахад хүрсэн байна.

	Тийнхүү Сиам европын гүрнүүдийн хүрээлэлд (эзэмшлийн) оржээ. Түүнээс баруун ба өмнө тийш Бирм ба Малайд Англи ноёрхлоо тогтоож, зүүн талд нь Франц Аннамыг түрэмгийлэн эзэлсэн байлаа. Аннам Хятадын бүрэн эрхийг хүлээн зөвшөөрсөн ч гэсэн Хятад өөрөө хүндхэн байсан болохоор ямар ч нэмэргүй байжээ. Францууд Аннамд цөмрөн орсноос болж Хятад, Франц хоёр хоорондоо тэмцэлдсэн гэж сүүлчийнхээ нэг захидалд миний ярьж байсныг чи магад санаж байгаа байх. Францыг түр зуур тогтоож амжсан боловч энэ нь үнэхээр түр зуурын явдал байлаа. Арван есдүгээр зууны хоёрдугаар хагаст Франц том колони байгуулсан нь Францын Энэтхэг˗Хятадын хойг хэмээн нэрлэгдэх болжээ. Түүний бүрэлдэхүүнд Аннам ба Кампучи орж байжээ. Эрт дээр үед Ангкорын их эзэнт улс (Ангкорын Камбож гэдэг) цэцэглэн мандаж байсан нутаг болох Кампучи Сиам улсын хараанд байлаа. Франц Сиамыг дайнаар заналхийлэн тэнд ноёрхлоо тогтоосон байлаа. Эхний үед францын шашны төлөөлөгчдийн тусламжтайгаар Франц улс тэдгээр орны дотор хутган үймүүлэх ажил хийж байжээ. Тэдгээр төлөөлөгчдийн нэгийг ямар нэгэн шалтгааны улмаас цаазаар авчээ. Түүнээс болж хариу өшөө авах зорилгоор 1857 онд Францын анхны цэргийн ангийг тэдгээр орон руу илгээжээ. Тэр анги өмнөд нутагт байдаг Сайгон боомтыг эзлэн авч, тэндээс эхлэн умар зүг франц ноёрхлоо тогтоож эхэлсэн байна.

	Азийн орнуудад хийсэн империалист түрэмгийллийн энэ бүх бузар түүх нэн их давтагдаж байгаад би санаа зовж байна. Тэд газар сайгүй нэг л янзын арга хэрэглэн бараг газар сайгүй амжилт олж байлаа. Би бараг л өнөө үеийг хүртэл улс орнууд дараа дараалан Европын аль нэг гүрний эрхшээлд орж байсныг ярьж дуусав. Харин Зүүн˗Өмнөд Азийн нэг л орон эзлэгдэлгүй зайлан гарч чадсан нь Сиам байлаа.

	Бирм талаас англичууд, Энэтхэг˗Хятадын хойг талаас Француудын хооронд хавчигдсан Сиам орон аюулаас мултарч чаджээ. Чухамхүү европын хоёр өрсөлдөгч тийнхүү түүний баруун зүүн талд зэрэг хүрэлцэн ирсэн явдал Сиам аюулаас аврагдах шалтгаан болсон байж ч болох юм. Түүний хувь заяа тэгж тааламжтай өнгөрсөн нь бас төрийг удирдах ёс журамд сайтай байсан, бусад олон оронд гарсан шиг дотоодод нь хүндрэл, эмх журамгүй байдал гарч байгаагүйтэй холбоотой юм. Гэвч удирдах ёс журам сайтай байлаа гээд гадаадынхны довтолгооноос хамгаалагдах баталгаа байхгүй нь мэдээж юм. Ингэхлээр гол нь Англи Бирмтэй зууралдаад, Франц Энэтхэг˗Хятадын Хойгтой зууралдаад завгүй байсантай холбоотой байлаа. Арван есдүгээр зууны эцэс болж, тэдгээр улс Сиамын хилд ойртон ирсэн үе бол бусдын нутгийг хүчээр өөртөө нэгтгэж болохгүй болсон цаг байв. Азид эсэргүүцлийн үзэл санаа өндийж, колони, хараат орнуудад үндэсний хөдөлгөөн эхлээд байлаа. Кампучаас болж Сиам, Францын хооронд дайн гарах аюул тулгарч байсан боловч Сиам буулт хийх замаар Францтай харилцаагаа хурцатгахаас зайлсхийж амжжээ. Өрнөд талаас нь гэвэл хүрээлсэн өндөр уулс Бирмд үүрлэсэн англичуудаас Сиамыг хамгаалж байлаа.

	Урьд цагт Бирмийн хаан Сиам руу наад зах нь хоёр ч удаа довтолж, эзэмшилдээ нэгтгэн авсан явдал гарч байсан гэж би чамд ярьсан. Сүүлчийн удаагийнх довтолгоо 1767 онд болж, сиамын нийслэл Аютия буюу Айодхьяг (энэтхэг нэр хэвээрээ байгааг нь хараа биз) эвдлэн сүйтгэж байжээ. Гэвч удалгүй ард түмний бослого гарч Бирмүүдийг хөөн зайлуулаад 1782 онд I Рам хаанаар толгойлуулсан шинэ угсааны хаанчлал тогтоожээ. Тэгээд зуун тавин жил өнгөрсний дараа, одоо хүртэл тэр угсааныхан Сиамыг захирч, бүх хаадыг нь Рам гэдэг байлаа. Тэрхүү шинэ угсааныхны хаанчлалын үед Сиамд хэдийгээр сайн боловч хэт эртний бүдүүлэг шинжийн удирдах ёс тогтож, гадаадын гүрнүүдтэй сайн харилцах талаар ухаалаг чармайлт гаргаж байжээ. Усан боомтуудад нь чөлөөтэй гадаад худалдаа хийдэг, гадаадын зарим гүрэнтэй худалдааны гэрээ байгуулсан, засаг захиргааны талаар мэдэгдэхүйц шинэтгэл хийсэн байлаа. Бангкок шинэ нийслэл хот нь болжээ. Гэвч тэр бүхэн нь империалист махчдаас хөндий байхад хангалтгүй байлаа. Англи Малайд эзэмшил нутгаа улам өргөтгөж, тэнд байсан Сиамын нутгийг эзлэн авчээ. Франц Кампучи болон дорнодод байсан сиамын нутгийг бас эзлэн авчээ. Сиамаас болж 1895 онд Франц, Английн хооронд бараг мөргөлдөөн гарахыг шахжээ. Гэвч дараа нь тэд сурсан империалист зангаараа сиамын нутгийн үлдсэн хэсгийн бүрэн бүтэн байдлыг баталгаатай болгоно хэмээн тохиролцсоны зэрэгцээгээр түүнийг гурван «нөлөөний хүрээний» газар болгон хуваасан байлаа. Нутгийнх нь дорнод хэсгийг Францын, өрнөд хэсгийг английн нөлөөний хүрээний газар болгож, дунд хэсгийг нь төвийг сахисан бүс болгон үлдээсэн боловч аль ч тал нь завшиж болохоор байлаа. Тэд Сиамын нутаг дэвсгэрийн бүрэн бүтэн байдлыг тийнхүү баталгаатай болгосныхоо дараа хэдэн жил өнгөрөөд байтал Франц түүний нутгийн дорнод талаас бас нэг хэсэг газар эзлэн авч, Англи ч, мэдээж өмнөд талаас нь тэгшитгэх ажлаа хийж амжсан байна.

	Байдал хэдийгээр тийм байсан ч гэсэн Сиамын хагас нутаг яаж ийгээд европын ноёрхлоос мултарч чадсан ба Азийн энэ хэсэгт цорын ганц Сиам орон л тийнхүү үлдсэн байлаа. Түүнээс хойш европын түрэмгийлэл зогсолтод орж, Европ цаашид ч Азид шинэ нутаг эзлэн авч чадах нь юу л бол. Азид ноёрхон байсан европын гүрнүүд юм хумаа хумхиж аваад зайлан одох цаг удахгүй ирнэ.

	Сиам саяхан болтол хэмжээгүй эрхт хаант засагтай байж, зарим нэг шинэтгэл хийсэн ч гэсэн феодалын ёс журам үлэмж байсаар байгаа юм. Хэдэн сарын өмнө энэ оронд энх тайван шинжтэй хувьсгал болсон бөгөөд бодвол дунд ангийнхны дээд давхраа хувьсгалын тэргүүн эгнээнд явж байсан байх. Нэгэн төрлийн парламенттай болсон байна. Рам I˗ийн угсааны хаан ухаан гаргаж өөрчлөлт хийхийг зөвшөөрсөн учир хаанчлалаа хэвээр үлдээж чаджээ. Тийнхүү Сиам үндсэн хуульт хаант засагт улс болжээ.

	Одоо Зүүн˗Өмнөд Азийн бас нэг орон болох Филиппиний арлын талаар ярих үлдээд байна. Би энэ захидалдаа түүний тухай бичье гэж бодсон боловч дэндүү орой болчихлоо, би ядарч ч байна, бас захидал маань ч их урт болчих нь. Хуучин он дуусаж, түүний эцсийн мөч ойртож байгаа болохоор энэ захидал миний энэ 1932 онд бичсэн эцсийн захидал болох нь ээ. Гурван цагийн дараа он дуусаж, түүний тухай зөвхөн өнгөрсний тухай сэтгэгдэл дурсамж л үлдэх нь ээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

